
D E K R È  E G Z E K I T I F 
 
 

DEKLARASYON YON IJANS POU KA DEZIYEN OFISYE LAPOLIS NEW JERSEY AK 
CONNECTICUT KÒM OFISYE LAPOLIS CHEMENNFÈ POU BAY PLIS SEKIRITE NAN TREN, 

OTOBIS, AK FERI KI GEN PASAJE 
 

 
ALÒSKE, plizyè milye pasaje ap vwayaje ant eta New York, eta New Jersey, ak eta Connecticut nan 

Sistèm Transpò Komen yo, ki gen ladann sistèm chemennfè, otobis ak feri entè-eta ki fasil pou piblik la 
jwenn, epi plis prezans lapolis nan sèvis transpò sa yo pridan pou bay sekirite pou piblik la; epi 
 

ALÒSKE,  teworis yo itilize anjen eksplozif ak lòt kalte pou atake sistèm transpò piblik ak prive, jan 
yo montre sa nan atak avèk bonm yo te fè nan vil Lond nan lane 2005 ak nan vil Madrid nan lane 2004, epi, 
alòske pa gen menas nou konnen ki konfime nan zòn metwopoliten New York, sistèm transpò komen ant 
New York, New Jersey ak Connecticut sitou se sektè ki nan gwo risk; epi 
 

ALÒSKE, atak yo te fè ak eseye nan New York, tankou arestasyon Raess Alam Qazi nan mwa 
novanm 2012 poutèt li t ap planifye pou fè atak nan pwen enpòtan nan New York; konplo kont sistèm 
chemennfè PATH Assem Hammoud te fè nan lane 2006; konplo kont tren Vil New York Najibullah Zazi te 
fè nan lane 2009; konplo fware Faisal Shahzad ak konplotè parèy li yo te fè nan mwa me 2010; tantativ fware 
mwa oktòb 2012 Quazi Mohammad Rezwanul Ahsan Nafis te fè pou eksploze yon bonm 1,000 liv nan yon 
vwati devan Federal Reserve Bank of New York nan Anba Manhattan; epi arestasyon Ahmed Ferhani ak 
Mohamed Mamdouh nan mwa me 2011 poutèt yo t ap konplote pou lage bonm nan sinagòg Vil New York, 
pandan se tan Ferhani ak Mamdouh te diskite sou lòt sib nan Vil New York, tankou legliz ak Empire State 
Building lan, montre kijan teworis yo ap kontinye reprezante yon menas pèsistan pou Eta New York; epi 

 
ALÒSKE, sezon fèt la, tankou Lavèy Joudlan ak Joudlan se yon moman ki gen anpil alèt ak risk atak 

teworis paske teworis yo konsidere dat enpòtan ak senbolik anjeneral lè y ap planifye atak, avèk objektif pou 
yo touye anpil moun ak ogmante nèt domaj ekonomik ak sikolojik nan peyi Etazini, jan sa pwouve nan 
konplo Jou Fèt Nwèl lane 2009 la pou eksploze avyon ki te prale nan Detroit; konplo mwa novanm 2010 yon 
estremis vyolan zòn nan te fè pou bonbade seremoni ekleraj ab-de-Nwèl nan Portland, Oregon; atak mwa 
desanm 2010 yon kamikaz te fè nan yon mache ki te plen avèk moun k ap achte pou fèt Nwèl nan Stockholm, 
Sweden; ak arestasyon 12 moun ki t ap fè konplo pou fè atak nan mwa desanm 2010 nan peyi Wayòm-Ini 
pandan sezon fèt la; epi 

ALÒSKE, Eta sè New York yo, Eta Connecticut ak Eta New Jersey dakò pou deplaye ofisye lapolis 
ki nan eta yo pou bay plis sekirite nan tren, otobis ak feri ki gen pasaje epi k ap fè ale-vini nan Eta New York; 
epi 
  

ALÒSKE,  Manm Lapolis ki prete sèman nan Eta Connecticut, ofisye lapolis ki prete sèman nan 
nenpòt konte oswa minisipalite ki nan Eta Connecticut, manm Lapolis ki prete sèman nan Eta New Jersey, ak 
ofisye lapolis ki prete sèman nan nenpòt konte oswa minisipalite ki nan Eta New Jersey gen restriksyon nan 
otorite lapolis yo depi sistèm sèvis transpò a travèse limit jiridiksyon an ant Connecticut ak New York, oswa 
ant New Jersey ak New York, youn apre lòt; epi 
 

ALÒSKE, New York, New Jersey ak Connecticut yo tout se manm Kontra pou Asistans nan Jesyon 
Ijans (“EMAC”), ki prevwa asistans youn pou lòt ak pataj resous pami eta sè yo; epi 
 

ALÒSKE, EMAC prevwa fòs ijans ki sòti nan eta ki voye fòs yo, pandan y ap opere nan limit 
jiridiksyon eta ki resevwa fòs yo yon fason ki konfòm avèk kontra a, dwe gen menm pouvwa (sof pouvwa 
pou fè arestasyon dapre otorizasyon espesyal eta ki resevwa fòs yo), responsablite, dwa ak privilèj menm jan 
yo bay fòs yo pou eta ki resevwa fòs yo kote y ap bay sèvis pou ijans lan; epi 
 

ALÒSKE, pou itilize resous lapolis eta sè nou yo bay yo, nou dwe bay ofisye lapolis yo pouvwa, 
tankou pouvwa pou fè arestasyon, pou ofisye sa yo pandan yo nan jiridiksyon jeyografik Eta New York; epi 
 

ALÒSKE, Seksyon 88 Lwa sou Chemennfè otorize Sipè-Entandan Lapolis Eta a deziyen nenpòt 
moun kòm yon ofisye lapolis chemennfè sèlman nan sikonstans ki rekòmande, ak nan sèten limit; epi 
 

ALÒSKE, si yo te aplike sikonstans ak limit sa yo pou ofisye lapolis ki asèmante nan eta sè nou yo k 
ap sèvi kòm ofisye lapolis chemennfè ant 31 desanm 2013 ak 1ye janvye 2014, aplikasyon sa a ta anpeche, 
jennen ak retade aksyon ki nesesè pou bay repons pou yon atak oswa yon menas teworis ladan; epi  
 

ALÒSKE, Seksyon § 29-a Lwa Egzekitif la otorize sispansyon, chanjman ak modifikasyon lwa 
jeneral yo, lwa lokal yo, òdonans yo, lòd yo, règ yo, oswa règleman yo, oswa kèk pati ladan yo, si konfòmite 
avèk dispozisyon sa yo ta anpeche, jennen oswa retade aksyon ki nesesè pou siviv avèk yon ijans akòz 
katastwòf ak entwodiksyon nenpòt kondisyon; 
 

KOUNYE A, KIDONK, Mwen, Andrew M. Cuomo, Gouvènè Eta New York, akòz otorite 
Konstitisyon an ak Lwa Eta New York ban mwen, konstate ka gen yon katastwòf imedyat k ap lakòz 
gouvènman lokal ki afekte yo pa kapab bay repons kòmsadwa si yo pa jwenn asistans.  Kidonk, yon fason ki 
konfòm avèk otorite Konstitisyon Eta New York ak Seksyon 28 Atik 2-B Lwa Egzekitif la ban mwen, mwen 
deklare yon Ijans nan Eta a akòz Katastwòf la apati 31 desanm 2013; epi 
  

ANSWIT, dapre otorite Seksyon 29-a Atik 2-B Lwa Egzekitif la ban mwen pou sispann ak modifye 
dispozisyon espesifik nenpòt lwa jeneral, lwa lokal, òdonans, lòd, règ, oswa règleman pou yon ti tan, oswa 
kèk pati ladan yo, pou nenpòt ajans pandan yon ijans akòz katastwòf nan Eta a, si konfòmite avèk 
dispozisyon sa yo ta anpeche, jennen oswa retade aksyon ki nesesè pou siviv avèk katastwòf la, mwen 
sispann ak modifye pou yon ti tan, pou peryòd ki ant 12:01 AM nan dat 31 desanm 2013 jouk 12:01 AM nan 
dat 2 janvye 2014, lwa ki annapre yo pou mwen ka deziyen manm Lapolis ki prete sèman nan Eta 
Connecticut, ofisye lapolis ki prete sèman nan nenpòt konte oswa minisipalite ki nan Eta Connecticut, manm 
Lapolis ki prete sèman nan Eta New Jersey, ak ofisye lapolis ki prete sèman nan nenpòt konte oswa 
minisipalite ki nan Eta New Jersey kòm Lapolis Chemennfè;  
 

Sou-divizyon 1 Seksyon 88 Lwa sou Chemennfè nan limit ki posib jan sa obligatwa pou Sipè-
Entandan Lapolis Eta a deziyen ofisye lapolis chemennfè sèlman depi yon sosyete, yon konpayi eksprès, 
oswa konpayi bato-a-vapè aplike pou sa, epitou lwa a modifye nan limit ki nesesè pou pèmèt Gouvènè a 
deziyen manm Lapolis ki prete sèman nan Eta Connecticut, ofisye lapolis ki prete sèman nan nenpòt konte 
oswa minisipalite Eta Connecticut, manm Lapolis ki prete sèman nan Eta New Jersey, ak ofisye lapolis ki 
prete sèman nan nenpòt konte oswa minisipalite Eta New Jersey kòm ofisye lapolis chemennfè, epitou pou 
ajoute tout enstalasyon chemennfè ak otobis ak pwopriyete yo posede, opere, oswa ki anba lagad oswa 
kontwòl Otorite Pò New York ak New Jersey oswa filyal li yo, Metropolitan Transit Authority oswa filyal li 
yo, New Jersey Transit oswa filyal li yo, ak feri ki sètifye pou pot pasaje k ap fè ale-vini nan Eta New York; 

Sou-divizyon 2, 3, 4, 5, 6, 7, 8, 9, 10, 11, 12, 13, 15, 16 ak 17 Seksyon 88 Lwa sou Chemennfè a, jan 

sa nesesè pou pran Dekrè sa a; epi 
 

ANSWIT, Dekrè sa a fèt pou anvigè bò 12:01 AM nan dat 31 desanm 2013, epi li fèt pou rete anvigè 
jouk bò 12:01 AM nan dat 2 janvye 2014. 
 

 
F È T anba siyati mwen ak So Prive Eta a nan Vil 

Albany, nan vennkatryèm jou mwa 

desanm ane de mil trèz. 

 

 

 

GOUVÈNÈ A 

   

 

Sekretè Gouvènè a 

 


